Монгол Улсын Их Хурлын Намрын чуулганы Аюулгүй байдал, гадаад бодлогын байнгын хорооны 2012 оны 12 дугаар сарын 18-ны өдөр (Мягмар гариг)-ийн хуралдаан 14 цаг 10 минутад Төрийн ордны “А” танхимд эхлэв.

Хуралдаан даргалагч, Улсын Их Хурлын гишүүн Ц.Цолмон ирц, хэлэлцэх асуудлыг танилцуулж, хуралдааныг даргалав.

Хуралдаанд ирвэл зохих 16 гишүүнээс 10 гишүүн ирж, 62,5 хувийн ирцтэй байв. 
Чөлөөтэй: Х.Баттулга, Д.Бат-Эрдэнэ, Ц.Баярсайхан, Б.Болор, Д.Ганбат, Ч.Улаан;

Нэг. “Биологийн олон янз байдлын тухай Конвенцийн генетик нөөц болон тэдгээрийг ашигласнаас үүдэх үр ашгийг шударга, эрх тэгш хуваарилах тухай Нагоягийн Протокол” болон “Био аюулгүй байдлын тухай Картагенийн протоколын Хариуцлага ба хохиролгүй болгох Нагоя-Куала Лумпурын нэмэлт Протокол”-д нэгдэн орохыг соёрхон батлах тухай хуулийн төслүүд

Хэлэлцэж буй асуудалтай холбогдуулан Байгаль орчин, ногоон хөгжлийн сайд С.Оюун, тус яамны Гадаад хамтын ажиллагааны хэлтсийн дарга Д.Батболд, Ойжуулалтыг зохицуулах хэлтсийн дарга Ц.Банзрагч, Био аюулгүй байдлыг хангах үндэсний хорооны нарийн бичгийн дарга С.Баярхүү нарын бүрэлдэхүүнтэй ажлын хэсэг байлцав.


Соёрхон батлах тухай хуулийн төслүүдийн танилцуулгыг Улсын Их Хурлын гишүүн, Байгаль орчин, ногоон хөгжлийн сайд С.Оюун хийлээ.


Төсөлтэй холбогдуулан Улсын Их Хурлын гишүүн О.Баасанхүүгийн тавьсан асуултад Улсын Их Хурлын гишүүн, Байгаль орчин, ногоон хөгжлийн сайд С.Оюун, Био аюулгүй байдлыг хангах үндэсний хорооны нарийн бичгийн дарга С.Баярхүү нар хариулж, тайлбар хийв.


Улсын Их Хурлын гишүүдээс санал гараагүй болно.

Ц.Цолмон: - 1.“Биологийн олон янз байдлын тухай Конвенцийн генетик нөөц болон тэдгээрийг ашигласнаас үүдэх үр ашгийг шударга, эрх тэгш хуваарилах тухай Нагоягийн Протокол”-д нэгдэн орохыг соёрхон батлах тухай хуулийн төслийг чуулганы нэгдсэн хуралдаанаар хэлэлцүүлж, соёрхон батлах нь зүйтэй гэсэн томъёоллыг дэмжиж байгаа гишүүд гараа өргөнө үү.

Зөвшөөрсөн:                  8
Татгалзсан:
         1
Бүгд:
          9
Гишүүдийн олонхийн саналаар дэмжигдлээ.
2.“Био аюулгүй байдлын тухай Картагенийн протоколын Хариуцлага ба хохиролгүй болгох Нагоя-Куала Лумпурын нэмэлт Протокол”-д нэгдэн орохыг соёрхон батлах тухай хуулийн төслийг чуулганы нэгдсэн хуралдаанаар хэлэлцүүлж, соёрхон батлах нь зүйтэй гэсэн томъёоллыг дэмжиж байгаа гишүүд гараа өргөнө үү.
Зөвшөөрсөн:                  8
Татгалзсан:
         1
Бүгд:
          9
Гишүүдийн олонхийн саналаар дэмжигдлээ.
Байнгын хорооноос гарах санал, дүгнэлтийг нэгдсэн хуралдаанд Улсын Их Хурлын гишүүн О.Баасанхүү танилцуулахаар тогтов.

Уг асуудлыг 14 цаг 20 минутад хэлэлцэж дуусав.
Хоёр. “Хилийн чанад дахь монгол иргэдийн эрхийг хамгаалахтай холбогдуулан авах арга хэмжээний талаар Засгийн газарт чиглэл өгөх тухай” Байнгын хорооны тогтоолын төсөл

Хэлэлцэж буй асуудалтай холбогдуулан Гадаад харилцааны сайд Л.Болд, мөн яамны Гэрээ эрх зүйн газрын захирал Б.Мандахбилэг, Төрийн захиргааны удирдлагын газрын захирал С.Сүхболд, Бодлого төлөвлөлт, судалгааны газрын захирал Г.Батжаргал, Хяналт, шинжилгээ, үнэлгээ, дотоод аудитын газрын захирал Ц.Ганболд, Бодлого төлөвлөлт, судалгааны газрын дэд захирал Г.Амартүвшин, Консулын газрын дэд захирал Ч.Гантулга нарын бүрэлдэхүүнтэй ажлын хэсэг байлцав.

Тогтоолын төсөлтэй холбогдуулан Улсын Их Хурлын гишүүн Р.Амаржаргал, Р.Гончигдорж, О.Баасанхүү нарын тавьсан асуултад Улсын Их Хурлын гишүүн Ц.Цолмон, Гадаад харилцааны сайд Л.Болд, мөн яамны Гэрээ эрх зүйн газрын захирал Б.Мандахбилэг хариулж, тайлбар хийлээ.

Улсын Их Хурлын дарга З.Энхболд, Улсын Их  Хурлын гишүүн Л.Болд, Р.Гончигдорж нар санал хэлсэн болно.
Ц.Цолмон: - Улсын Их Хурлын гишүүдийн гаргасан саналуудыг тусгаад, тогтоолын төслийг баталъя гэсэн томъёоллыг дэмжиж байгаа гишүүд гараа өргөнө үү.

Зөвшөөрсөн:                  10
Татгалзсан:
           0
Бүгд:
          10
Гишүүдийн олонхийн саналаар дэмжигдлээ.
Байнгын хорооноос гарах санал, дүгнэлтийг Засгийн газарт хүргүүлэхээр болов.
Уг асуудлыг 14 цаг 35 минутад хэлэлцэж дуусав.

Гурав. Ажлын хэсэг байгуулах тухай Байнгын хорооны тогтоол

Хэлэлцэж буй асуудалтай холбогдуулан Аюулгүй байдал, гадаад бодлогын байнгын хорооны референт П.Туяа, Г.Нандинцэцэг нарын бүрэлдэхүүнтэй ажлын хэсэг байлцав.

Ажлын хэсэг байгуулах тухай танилцуулгыг Улсын Их Хурлын гишүүн, Аюулгүй байдал, гадаад бодлогын байнгын хорооны дарга Ц.Цолмон хийлээ.

Танилцуулгатай холбогдуулан Улсын Их Хурлын дарга З.Энхболдын тавьсан асуултад Улсын Их Хурлын гишүүн Л.Болд хариулж, тайлбарлав.

Улсын Их Хурлын гишүүдээс санал гараагүй болно.

Ц.Цолмон: - Ажлын хэсэг байгуулах тухай Байнгын хорооны тогтоол гаргахыг дэмжиж байгаа гишүүд гараа өргөнө үү.

Зөвшөөрсөн:                  10
Татгалзсан:
           0
Бүгд:
          10
Гишүүдийн олонхийн саналаар дэмжигдлээ.
Уг асуудлыг 14 цаг 40 минутад хэлэлцэж дуусав.

Дөрөв. Зарим хуулийн төсөл буцаах тухай асуудал
Хэлэлцэж буй асуудалтай холбогдуулан Аюулгүй байдал, гадаад бодлогын байнгын хорооны референт П.Туяа, Г.Нандинцэцэг нарын бүрэлдэхүүнтэй ажлын хэсэг байлцав.

Зарим хуулийн төсөл буцаах тухай асуудлын танилцуулгыг Улсын Их Хурлын гишүүн, Аюулгүй байдал, гадаад бодлогын байнгын хорооны дарга Ц.Цолмон хийлээ.


Улсын Их Хурлын гишүүдээс асуулт, хариулт гараагүй болно.
Ц.Цолмон: - Хөдөлмөрийн эрүүл ахуйн албаны тухай, Олон улсын хөдөлмөрийн байгууллагын 161 дүгээр конвенци болон аж үйлдвэр худалдааны хөдөлмөрийн хяналтын тухай, Олон улсын хөдөлмөрийн байгууллагын 81 дүгээр конвенцид Монгол Улс нэгдэн орох  тухай асуудлыг зөвшилцөхөөр Улсын Их Хуралд  2008 оны 10 дугаар сарын 10-нд ирүүлснийг  Засгийн газарт буцаах тухай асуудлыг дэмжиж байгаа гишүүд гараа өргөнө үү.

Зөвшөөрсөн:                   9
Татгалзсан:
           1
Бүгд:
          10
Гишүүдийн олонхийн саналаар дэмжигдлээ.
Хуралдаан 14 цаг 45 минутад өндөрлөв.

Тэмдэглэлтэй танилцсан:
АЮУЛГҮЙ БАЙДАЛ, ГАДААД

БОДЛОГЫН БАЙНГЫН 


ХОРООНЫ ДАРГА

Ц.ЦОЛМОН
Тэмдэглэл хөтөлсөн:
ХУРАЛДААНЫ ТЭМДЭГЛЭЛ 

           ХӨТЛӨГЧ



                                             М.НОМИНДУЛАМ
МОНГОЛ УЛСЫН ИХ ХУРЛЫН НАМРЫН ЧУУЛГАНЫ АЮУЛГҮЙ БАЙДАЛ,  ГАДААД БОДЛОГЫН  БАЙНГЫН ХОРООНЫ 2012 ОНЫ 12 ДУГААР 

САРЫН 25-НЫ ӨДӨР (МЯГМАР ГАРИГ)-ИЙН ХУРАЛДААНЫ 
ДЭЛГЭРЭНГҮЙ ТЭМДЭГЛЭЛ
Хуралдаан 14 цаг 10 минутад эхлэв. 

Ц.Цолмон: - Байнгын хорооны гишүүдийн ирц бүрдсэн учраас хуралдаанаа эхэлье. Хуралдаанаар хэлэлцэх асуудлыг танилцуулъя. 3 асуудал байна.


Нэг. “Биологийн олон янз байдлын тухай Конвенцийн генетик нөөц болон тэдгээрийг ашигласнаас үүдэх үр ашгийг шударга, эрх тэгш хуваарилах тухай Нагоягийн Протокол” болон “Био аюулгүй байдлын тухай Картагенийн протоколын Хариуцлага ба хохиролгүй болгох Нагоя-Куала Лумпурын нэмэлт Протокол”-д нэгдэн орохыг соёрхон батлах тухай хуулийн төслүүд.

Хоёр. “Хилийн чанад дахь монгол иргэдийн эрхийг хамгаалахтай холбогдуулан авах арга хэмжээний талаар Засгийн газарт чиглэл өгөх тухай” Байнгын хорооны тогтоолын төсөл


Гурав. Ажлын хэсэг байгуулах тухай Байнгын хорооны тогтоолын төсөл гэсэн ийм 3 асуудал байна. Өөр хэлэлцэх асуудлын талаар саналтай гишүүн байна уу? Ажлын хэсэг гэдэг нь төсвийн хяналтын томилолтоор гадаадад ажиллах нэг асуудал байгаа юм. Энэ 3 асуудлаа батлах уу? за хэлэлцэх асуудлаа баталлаа. Нэгдүгээр асуудал.


Нэг. “Биологийн олон янз байдлын тухай Конвенцийн генетик нөөц болон тэдгээрийг ашигласнаас үүдэх үр ашгийг шударга, эрх тэгш хуваарилах тухай Нагоягийн Протокол” болон “Био аюулгүй байдлын тухай Картагенийн протоколын Хариуцлага ба хохиролгүй болгох Нагоя-Куала Лумпурын нэмэлт Протокол”-д нэгдэн орохыг соёрхон батлах тухай хуулийн төслүүд

Ажлын хэсэг энэ асуудалтай холбогдуулж Байгаль орчин, ногоон хөгжлийн сайд С.Оюун, тус яамны Гадаад хамтын ажиллагааны хэлтсийн дарга Д.Батболд, тус яамны Ойжуулалтыг зохицуулах хэлтсийн дарга Ц.Банзрагч, Био аюулгүй байдлыг хангах үндэсний хорооны нарийн бичгийн дарга С.Баярхүү ийм хүмүүс байна. Соёрхон батлах тухай хуулийн төслүүдийн танилцуулгыг Засгийн газрын гишүүн, Байгаль орчин, ногоон хөгжлийн сайд С.Оюуныг хийхийг урьж байна.


С.Оюун: - За баярлалаа. Нэгдсэн Үндэстний Байгууллагын “Биологийн олон янз байдлын тухай Конвенци гэж чухал конвенци байдаг. Энэ 1992 оны 06 дугаар сарын 12-ны өдөр Монгол Улс хүлээн зөвшөөрөөд, Монгол Улсын Их Хурал 1993 онд соёрхон баталсан. Энэ конвенци нь биологийн олон янз байдлыг хамгаалах, түүнийг тогтвортой ашиглах, генетик нөөцийг ашиглах ба үүнээс бий болох үр ашгийг хуваах үйл ажиллагааг зохицуулах гэсэн ийм 3 үндсэн зорилготой. Энэ конвенцийг дагаад 2010 онд Япон улсын Нагоя хотноо хуралдсан “Биологийн олон янз байдлын тухай Конвенцийн талуудын бага хурлын 10 дугаар хуралдаанаараа 2 нэмэлт протокол баталсан. Нэг нь генетик нөөцийг ашиглах, үүнээс бий болох үр ашгийг шударга, тэгш хуваарилах тухай Нагоягийн Протокол гээд, дээр нь Био аюулгүй байдлын тухай Картагенийн протоколын Хариуцлага ба хохиролгүй болгох Нагоя-Куала Лумпурын нэмэлт Протокол гээд энэ хоёр протоколуудыг 2011 оны 05 дугаар сарын 25-ны өдрийн Засгийн газрын хуралдаанаар хүлээн зөвшөөрөөд Монгол Улсын Ерөнхий сайд 2011 оны 11 дүгээр сарын 10-ны өдрийн 82 тоот захирамжаар Нью-Йорк хотноо гарын үсэг зурсан юм. Протоколуудад нэгдэж орсноор ямар эерэг үр дүн гарах вэ гэхээр эхний Нагоягийн Протоколыг соёрхон баталснаар экологийн тэнцвэрт байдлыг хадгалахад чиглэгдсэн байгаль хамгааллын чиглэлээр нэгдүгээрт, генетик нөөцийн хайгуул судалгааны үр дүнд генетиз нөөцийн үнэ цэнэ, технологи дамжуулалт өсөн нэмэгдэж, улмаар үндэсний болон хүчний судалгаа шинжилгээний инновацийн чадавх бий болгоход нэмэртэй. Дээрээс нь эрх тэгш шударга харилцаа, генетик нөөцийг хангагч болон хэрэглэгчдийн хооронд үүсэх юм. 


Био аюулгүй байдлын тухай Картагенийн протокол гээд дараагийн протоколын хувьд бол  Нагоя-Куала Лумпурын нэмэлт Протокол хувьд бол хувиргасан амьд организмаар үүдэлтэй сөрөг нөлөө үр дагавраас биологийн олон янз байдал, хүний эрүүл мэндийг хамгаалахад чухал үүрэг гүйцэтгэх эрх зүйн баримт бичиг, тэгээд хувиргасан амьд организмыг хил дамжуулан шилжүүлсэний үр дүнд гарсан хохирлыг барагдуулах, хариуцлага тооцох асуудлаар олон улсын хамтын ажиллагаанд нэгдэн орох юм. Эдгээр асуудлуудыг конвенциос гадна 2007 онд баталсан хувиргасан амьд организмын тухай хууль бас зохицуулдаг юм. Ингээд энэ асуудлыг хэлэлцэж шийдвэрлэж өгнө үү? 


Ц.Цолмон: - За С.Оюун сайдад баярлалаа. Одоо төслүүд болон танилцуулгатай холбогдуулж гишүүд асуулт асууж, хариулт авъя. О.Баасанхүү гишүүн.


О.Баасанхүү: - Би энэ конвенцитой холбоотой нэг асуулт асуух гэсэн юм. Тэр нь юу гэх юм бол манайд ийм сан байдаг юм уу? Генетикийн сан яг ингээд банкер болгоод авчихсан.


С.Оюун: - Бид нар 2013 оны үйл ажиллагаа өгөөд Улсын төсөвт Ургамлын генабаг анх удаа монголд байгуулахаар төлөвлөгөөнд оруулсан байгаа. Одоо зураг төсөл нь нэмж хийгдэж байгаа. Манай яамныхан нэмж энэ асуудлыг хариуцсан мэргэжилтнүүд хэлэх үү? Энэ удаа ургамлын генабаг эхний удаа, энэ протоколууд бүгдээрээ хүний биш, ургамлын тэгээд ан амьтны тийм гентэй холбоотой протоколууд юм байна лээ. Байгалийн олон янзын байдал, biodiversity гээд. 


С.Баярхүү: - С.Баярхүү Био аюулгүй байдлыг хангах үндэсний хорооны нарийн бичгийн дарга. Энэ генетикийн нөөцийг бүртгэх, генийн сан байгуулахтай холбоотой ер нь судалгаа шинжилгээ байгууллагуудад бол жижиг төслүүд хэрэгжсэн байдаг. Яг нэгдсэн том сан бүрдүүлэх ажил маань энэ оноос эхлээд техник, эдийн засгийн үндэслэл нь боловсруулагдаад эхэлж байгаа. 


Ц.Цолмон: - За өөр асуулт байна уу? Асуултаа дуусгаад, одоо санал хэлэх ажилдаа оръё. Гишүүдээс санал хэлэх хүн байна уу? Санал хэлэх хүн байхгүй байна. Саналаа тасалъя. Тэгээд одоо санал хураалгах томъёоллоо танилцуулъя. 


“Биологийн олон янз байдлын тухай Конвенцийн генетик нөөц болон тэдгээрийг ашигласнаас үүдэх үр ашгийг шударга, эрх тэгш хуваарилах тухай Нагоягийн Протокол”-д нэгдэн орохыг соёрхон батлах тухай хуулийн төслийг чуулганы нэгдсэн хуралдаанаар хэлэлцүүлэн соёрхон батлах нь зүйтэй гэсэн томъёоллыг дэмжиж байгаа гишүүд гараа өргөнө үү? 


9-өөс 8.


За баярлалаа. Дараагийн томъёолол. 

“Био аюулгүй байдлын тухай Картагенийн протоколын Хариуцлага ба хохиролгүй болгох Нагоя-Куала Лумпурын нэмэлт Протокол”-д нэгдэн орохыг соёрхон батлах тухай хуулийн төслийг чуулганы нэгдсэн хуралдаанаар хэлэлцүүлэн соёрхон батлах нь зүйтэй гэсэн томъёоллоор санал хураалгая. Дэмжиж байгаа гишүүд гараа өргөнө үү? 


9-өөс 8.


Ингээд Байнгын хорооны санал, дүгнэлтийг Улсын Их Хурлын чуулганы нэгдсэн хуралдаанд илтгэх Улсын Их Хурлын гишүүнийг томилъё. Санал байна уу? О.Баасанхүү гишүүн зөвшөөрөх үү? За ингээд Улсын Их Хурлын гишүүн О.Баасанхүүг  нэгдсэн хуралдаанд илтгэгчээр томиллоо. Нэгдүгээр асуудал дууслаа. 


Хоёрдугаар асуудалдаа оръё. 


Хоёр. “Хилийн чанад дахь монгол иргэдийн эрхийг хамгаалахтай холбогдуулан авах арга хэмжээний талаар Засгийн газарт чиглэл өгөх тухай” Байнгын хорооны тогтоолын төсөл


Ажлын хэсгийнхнийг наашаа микрофонд суухыг урьж байна. Энэ асуудалтай холбогдуулж ажлын хэсгийг танилцуулъя. Л.Болд Гадаад харилцааны сайд, Б.Мандахбилэг Гадаад харилцааны яамны Гэрээ эрх зүйн газрын захирал, С.Сүхболд Гадаад харилцааны яамны Төрийн захиргааны удирдлагын газрын захирал, Г.Батжаргал тус яамны Бодлого төлөвлөлт, судалгааны газрын захирал, Ц.Ганболд тус яамны Хяналт, шинжилгээ, үнэлгээ, дотоод аудитын газрын захирал, Г.Амартүвшин тус яамны Бодлого төлөвлөлт, судалгааны газрын дэд захирал, Ч.Гантулга тус яамны Консулын газрын дэд захирал ийм хүмүүс ажлын хэсэгт байна. Энэ 2012 оны 11 дүгээр сарын 20-ны өдрийн Байнгын хорооны хуралдаанаар Л.Болд сайд мэдээлэл хийсэн байгаа. Энэ мэдээллийг сонсоод, хуралдааны шийдвэрээр уг асуудлаар авах арга хэмжээний тухай Байнгын хорооноос тогтоол гаргахаар тохирсон. Энэ тогтоолын Гадаад харилцааны яамныхан боловсруулаад ирүүлсэн. Тэгээд тогтоолыг бид нар зарим нэг редакцийн чанарын засвар хийгээд та нөхдөд тараасан байгаа. Тэгэхээр тогтоолын төслийн талаар Улсын Их Хурлын гишүүд ажлын хэсгээс асууж, тодруулах зүйл байвал энэ ажиллагаандаа оръё. Асуулт байна уу? Р.Амаржаргал гишүүн. Дараа нь О.Баасанхүү гишүүн. 


Р.Амаржаргал: - Энэ хилийн чанад дахь гээд хоёрдугаар абцас явж байна л даа, өгүүлбэр. Хилийн чанад дахь гэдэг маань монгол иргэдийн тухай яриад байгаа юм уу, чухал хэнийгээ хэлээд байгаа билээ? Хил даваад гарчихсан хүнээ хэлээд байна уу, эсвэл өөр улс оронд очоод амьдарч байгаа тогтмол оршин сууж байгаа хүмүүсээ хэлээд байна уу? Энэ дээр регический нэр томъёо нь чухам юу гэж байна. 

Ц.Цолмон: - За 2 дугаар функт гэсэн үү?


Р.Амаржаргал: - Тийм хоёрдугаар функт дээр. Тэрийг ойлгох юм уу, эсвэл яах юм. 


Ц.Цолмон: - За ажлын хэсгээс энэ асуултад хариулъя. Хилийн чанадад гэж байх юм минийхээр бол, юу гэж байх юм. 


Р.Амаржаргал: - Надад болохоор дахь гэж байгаа юм. 
Ц.Цолмон: - Уг нь зөв нь бол хилийн чанадад биз дээ? Хилийн чанадад гэдэг нь зөв байгаа юм. 

Р.Гончигдорж: - За хилийн чанад дахь гэдэг дотор гадаад улсад байнга оршин сууж, амьдарч байгаа, ажиллаж байгаа  хүмүүсээс гадна ерөөсөө монгол улсын хилийг гараад түр болон ямар ч статусаар байгаа монгол хүний эрхийг гэсэн энэ агуулга нь хилийн чанад дахь гэдэг агуулгаараа, гадаад улсад .. гэж хэлээгүй тиймээ, хилийн чанад дахь гэдгийг монголын хилийн дээсээр гадагшаа гарсны  дараа л монгол хүний эрхийн тухай асуудал гэж ингэж л ойлгож байгаа тиймээ. 

Ц.Цолмон: - Хилийн чанадад гэдэг нь байна шүү дээ, би бас нэг тайлбар хэлье. Хилийн чанадад үндэсний болон иргэдийн эрх ашгийг хамгаалах гэхээр арай хамгийн ерөнхий томъёолол нь гэж ойлгож байгаа юм. Тэр хүн 7 хоногоор очсон байна уу, байнга оршин сууж байна уу хамаагүй хилийн чанадад байхад нь, хилийн гадна байхад нь тэр хүний эрх ашгийг хамгаалах, хилийн чанадад үндэсний эрх ашгийг хамгаалах гэсэн гадаад яамны үүргээ хэрэгжүүлэх чадавхыг нэмэгдүүлэх гээд тэгээд Консулын албыг бэхжүүлэх үүднээс гээд явчихаж байгаа юм. Энэ дээр..

Л.Болд: - Хилийн чанад гээд нэр томъёо байна уу манайхан?

Б.Мандахбилэг: - Зүгээр энэ тогтоолыг хүрээг нь аль болохоор өргөнөөр ер нь хил давсан л бол Наушикт очсон монгол хүний эрхийг бид нар бас хамгаалах л ёстой. Тэнд үйл ажиллагаа явагдах л ёстой. 

Ц.Цолмон: - 1 цаг ч байсан, тэр хүн бол хилийн чанадад байгаа хүн биш, хилийн чанадад цаг болоод буцаж ирэх хүн байна шүү дээ. Тэр хооронд нь эрхийг хамгаалах хэрэг гарвал хамгаална. 

Б.Мандахбилэг: - Р.Гончигдорж гишүүний хэлсэн тайлбар зөв.

Л.Болд: - Гэхдээ нэр томъёо нь болж байна уу, үгүй юу?

Ц.Цолмон: - Болж байна. Өшөө тодруулах зүйл байна уу? Саяынх дээр ийм тайлбарууд хэллээ. 

Р.Амаржаргал: - Дараагийнх нь нэг гэсэн дугаартай байгаа за юу. Нэг гэсэн дугаартай юмнууд ингээд явж байгаад тэгээд боловсронгуй болгох зорилгоор холбогдох хууль тогтоомжийг өөрчлөлт оруулах, санал боловсруулах үүрэг бүхий Гадаад харилцааны яам, Хууль зүйн яамны хамтарсан ажлын хэсэг байгуулах гэсэн ийм томъёоллоор орсон байна л даа. Би юу хэлэх гээд байна вэ гэхээр цаашдаа ч гэсэн ерөнхийдөө тийм байгаа юм. Одоо жишээ нь асуудлыг боловсруулах энэ тэр гээд дандаа тийм томъёоллууд байгаа юм. Байнгын хорооны тогтоол гарч байгаа юм чинь 2 зүйл байх ёстой. Уянгын халил байхгүй, ийш тийш нь хийгээд байх юм байхгүй, шууд тэг гээд л. Тэгж бид нар тодорхойлно гэж ойлгоод байгаа шүү дээ. Тэгэхээр чинь нэгдүгээр заалтыг бол хугацаа зааж өгөх ёстой. Хэзээ энэ ажлыг хийх юм. 2013 оны нэгдүгээр улиралд багтааж гэж тийм үү? Хууль эрх зүйн орчныг боловсронгуй болгох ажлыг хариуц гэдэг юм уу, гардан хэрэгжүүл гэдэг юм уу яг тодорхой энийг хийнэ гээд. Тэрнээс хийх үү, хийхгүй юу гээд яриад байхгүй шүү гэсэн ийм томъёоллыг илэрхийлж өгөх ёстой юм болов уу гэж бодогдоод байгаа юм. 

Хоёрдугаар заалт дээр аваад үз дээ та нар. Гадаад орчин хурдацтай өөрчлөгдөн хувьсаж буй өнөө үед гэж байгаа юм. Энэ одоо юу гэж байгаа юм. Энэ хэнд хэрэгтэй ийм өгүүлбэр тодотгол орж ирж байгаа юм. Зүгээр шууд тэрийг хасч хаяад, шууд “хилийн чанадад үндэсний болон иргэдийн эрх ашгийг хамгаалах чадавхыг нэмэгдүүлэх, Консулын албыг бэхжүүлэх үүднээс энэ бүтэц байршил, орон тоог оновчтой болгох асуудлыг шийдвэрлэх, шийдэх” шууд Гадаад хэргийн сайд шийдэх гээд ингээд зааж өгөх ёстой байхгүй юу. 

Гуравдугаар заалт нь бас л ялгаа байхгүй энийг хий гээд. 5 дугаар заалтаа аваад үз дээ. Хилийн чанад дахь иргэдэд тусламж үзүүлэх үүрэг бүхий гэж байгаа юм. Ямар тусламжийн талаар яриад байгаа юм? Хууль зүйн тусламж юм уу? Эдийн засгийн юм уу? Сэтгэл зүйн тусламж юм уу? Энэ бүгд хэрэггүй байхгүй юу, энэ хоосон тодотгол, шууд л иргэдэд туслах сан гээд тодорхой монгол улсын хууль дүрмэнд орчихсон байж байгаа сан шүү дээ. Тийм учраас шууд эхлэхдээ иргэдэд туслах сангийн үйл ажиллагааг илүү хүртээмжтэй, боловсронгуй болгох, санхүүжилтийг нэмэгдүүлэх талаар санал боловсруулж шийдвэрлэх, боловсруулаад байх юм байхгүй энийг зүгээр санхүүжилтийг нэмэгдүүлэх, арга хэмжээ авахыг Гадаад хэргийн сайдад даалгасугай гэсэн дандаа нэг тодорхой юмнууд байвал. Тэгэхгүй бол бид нар чинь Байнгын хорооноос гуйсан, тэгээч, ингээч, тэгвэл яасан юм бэ, ингэвэл яасан юм бэ гэсэн тийм юм гаргах гээд байгаа юм биш үү гэсэн ийм асуулт байна л даа тэгээд. 

Ц.Цолмон: - Ажлын хэсэг. Би бас энэ дээрээ Засгийн газарт гэж чиглэл болгосугай гэж байгаад 1, 2, 3 гээд явчихсан байгаа юм. Тэгсэн мөртлөө сайд нарт бас нөгөө дээр нь Засгийн газарт чиглэл болгосугай гээд орчихсон учраас яамдыг бичихдээ тийм бас дахиад давхар маягтай юм болоод байгаа тиймээ. Тэгэхээр Гадаад харилцааны яамныхан иймэрхүү хэлбэрээр бичсэнээ тайлбарлаач. Ямар үндэслэл байна, саяын Р.Амаржаргал гишүүнийх бол Засгийн газарт гэхгүйгээр шууд яамдад нь үүрэг өгчихье гээд байна шүү дээ. Энэ 2 концепцийн аль нь дээр вэ? Тэр дээр Л.Болд сайд тайлбар хийх үү? 

Л.Болд: - Тиймээ энэ бүхэлдээ яах вэ, энэ тогтоолын чиглэлүүд нь Засгийн газарт очих ёстой. Яагаад гэвэл Засгийн газар дээр энэ асуудал нь очиж байж, дотроо аль яам, сайд нь аль асуудалд оролцох вэ гэдгийг дотор нь ялгаж өгсөн л гэхдээ нэр байх албагүй зүгээр Засгийн газар дээр ганцхан Н.Алтанхуяг сайдын нэр байгаад л дотор нь яамдынх нь нэрийг заагаад, харин тэр санхүүжилтийг нэмэгдүүлэх тал дээр Сангийн сайд давхар байсан дээр байх. Шууд санал боловсруулах биш, шийдвэрлэх тал дээр арга хэмжээ авах учраас.

Ц.Цолмон: - Мөн Р.Амаржаргал гишүүний 2, 5 дугаар функтад байгаа тодотголууд байна шүү дээ. Тэрийг нь хасчихъя тиймээ? Тэрийг бол редакцийн чанартай юм чинь шууд санг нь нэрлээд, оновчтой биш гэх юм уу, илүүц тодотголуудыг хасъя. Өөр функт хасах зарчмын санал байна уу?

Л.Болд: - О.Баасанхүү гишүүн хэлж байна, энийг бол хүлээж авах нь зүйтэй гэж бодож байна. Гурав дээр бид нар Байнгын хороон дээр хар тамхи гээд ярьчихсан учраас гэмт хэргийг түүндээ хөтлөгдөөд 3, 4-ийг хоёулаа хар тамхитай холбоотой юм шиг яваад байгаа юм. Гурав нь ерөнхийдөө энэ гэмт хэрэг шүү тиймээ, ганцхан хар тамхи ч биш, ерөнхийдөө гэмт хэргээс иргэдээ хамгаалах, урьдчилан сэргийлэх ингэж явж байгаа юм.

Ц.Цолмон: - Тэгвэл бас эхний мөрийг хасна гэсэн үг үү? 
Л.Болд: - Эхний мөрийг хасаад, гэмт хэргээс иргэдээ хамгаалах.
Ц.Цолмон: - Гэмт хэргээс иргэдээ хамгаалах, урьдчилан сэргийлэх гээд.
Л.Болд: - Дөрөвт нь бол яг хөтөлбөрөө яг хэрэгжүүлэх ёстой. 

Ц.Цолмон: - Дөрөв нь бол шууд нэр заасан юм байна тиймээ. 

Л.Болд: - Яг сайд нарын нэрийг авчихмаар юм байна. Олон байгууллагууд байгаа биш, энд Эрүүл мэндийн яам, Тагнуулын ерөнхий газар, доор нь Сангийн сайдыг нэмнэ гэж бодоод. 

Ц.Цолмон: - Хэд дээр? Хөтөлбөр боловсруулах..

З.Энхболд: - Одоо 4-ийг унших юм бол ингэж ойлгож байгаа байхгүй юу. Ийм хөтөлбөр боловсруулах гэсэн чинь Л.Болд, Х.Тэмүүжин нар нь дургүйцээд, тэгээд Н.Алтанхуягт заавал энэ хэдийгээ ийм юм хийлгэ гэж уншигдаад байгаа байхгүй юу. Хэлбэрийг нь өөрчлөхгүй бол.
Л.Болд: - Харин тийм, Байнгын хороон дээр гишүүдийн гаргасан санал л даа. Энэ дээр цаанаа хөтөлбөр гаргаж ажиллана. 

З.Энхболд: - Ийм хөтөлбөр нь байгаа юм уу?

Л.Болд: - Байхгүй, одоо боловсруулах ёстой. Яагаад гэвэл Байнгын хороон дээр маш их яригдсан юм. 


З.Энхболд: - Тэгвэл энэ нэг Хууль зүйн яам, Гадаад харилцаа бүгдийг нь хасч хаяад, ийм хөтөлбөр боловсруулж оруулж ир гээд л зөвхөн ганц тийм үгээр явж болно шүү дээ. Засгийн газар нь хэнээрээ юуг, яаж хийлгээд оруулаад ирэх нь тэдний нарын ажил байхгүй юу. 


Ц.Цолмон: - Дөрвийг.. боловсруулах за ингээд 6 заалттай. Энэ 6 заалтаараа зарчмын хувьд. Р.Гончигдорж гишүүн


Р.Гончигдорж: - Р.Амаржаргал гишүүний хэлж байгаа зөв л дөө. Хэрэггүй тодотголууд хэрэггүй, жишээлбэл “гадаад орчин хурдацтай өөрчлөгдөн хувьсаж өнөө үед хилийн чанад дахь үндэсний болон иргэдийн эрх ашгийг хамгаалах чадавхийг нэмэгдүүлэх“ гэдэг нь бол гадаад орчин нь хувьсан өөрчлөгдөж байгаа адвокат, тэр үйлдэлд нь бол уян хатан хариулж болж чадаж байхаар тийм чадавхийг нэмэгдүүлэх гэсэн ийм тодотгол байгаа бол  ач холбогдолтой гэж үзэж байгаа юм. Гадаад орчин тогтвортой, хувьсан өөрчлөгдөх үйлдэл багатай үед дэх чадавхи нэг янз, хурдацтайгаар хувьсан өөрчлөгдөж байгаа тэр орчинд эрх ашгаа хамгаалах чадавхийг нэмэгдүүлнэ гэдэг бол бас өөр нэг өмнөхөөсөө арай өөр, өмнөх стандарт, арга барил, хүрээнээс өөр, өмнөх үйл ажиллагаанаасаа арай тийм эрчимжсэн хурдацтай үйл  ажиллагааны чадамжтай гэсэн нэг агуулгыг заавал энд нь тусгаж өгөөд байна уу даа. Яагаад гэвэл энэ чадавхи чинь одоогийн тэр гадаад орчны хурдацтай хувьсан өөрчлөгдөж байгааг гүйцэж чадахгүй байна, хоцроод байна гэдэг нэг санамжийг Их Хурал дүгнэлт хийгээд ингэж өгч байгаа бол энэ өөрөө ач холбогдолтой зүйл л дээ.


Гурав дээр бол хар тамхи болон сэтгэцэд нөлөөлөх бодисыг хил дамнасан наймаанаас иргэдээ хамгаалах болон гэмт хэргээс урьдчилан сэргийлэх гэж оруулмаар юм. Яагаад гэвэл хар тамхи болон сэтгэцэд нөлөөлөх бодисыг хил дамнасан наймаанаас иргэдээ хамгаалах асуудал өнөөдөр  хурцадмал асуудал болчихсон байгаа. Үүнд иргэд хамраад, гадаадад иргэд гэмт хэрэгтэн болчихоод байна шүү дээ. Энэ бол оролцогчид, тийм учраас урьдчилан иргэдээ хамгаалах, гэмт хэргээс урьдчилан сэргийлэх, соён гэгээрүүлэх гэдэг үгийг О.Баасанхүү гишүүний үгийг урд талыг нь хасахдаа биш, гэмт хэрэг гэдгийг урьдчилан сэргийлэх гэдгийн өмнө оруулаад, ингэвэл өөрөө агуулга багтаамжаараа чухал болох болов уу ингэж бас бодогдоод байгаа шүү дээ. 


Ц.Цолмон: - Урд нь тэгж тодотгоод, тэгээд гэмт хэргээс гэхээр урдах төрлийн гэмт хэрэг гэж ойлгогдоод байна л даа. Гэмт хэрэг гэж ерөнхий бичвэл эсвэл урд нь бичээд..


Р.Гончигдорж: - Хамгаалах болон эсвэл аливаа гэмт хэргээс урьдчилан сэргийлэх гэхгүй юу. Иргэдээ хамгаалах болон гээд.. 


Ц.Цолмон: - Эсвэл ерөөсөө гэмт хэргээс гэдгээрээ эхлэх юм уу? Тэгээд тэрнийхээ нэг тодотгол нь хар тамхи..


Р.Гончигдорж: - Хар тамхины наймаа тэр сэтгэцэд нөлөөлөх бодисын хил дамнасан наймаа, энэ наймаанаас иргэдээ хамгаалах ёстой тэгээд болон бусад гэмт хэргээс.


Ц.Цолмон: - За бусад гэмт хэргээс.


Р.Гончигдорж: - Тэр бол юу юм. Энэ заавал гэмт хэрэг үйлдчихсэн байхгүй, монгол иргэн үйлдээгүй, үйлдэхгүй, гэхдээ энэнээс иргэдээ хамгаалах. Өөрөөр хэлбэл урьдчилж ийм байдаг юм шүү. Жишээлбэл гадаад явж байхад хүний ачаа битгий аваарай гэдэг шиг тийм үү, энэ асуудлууд тэгээд хамгаалаад ерөөсөө гэмт хэргээс урьдчилан сэргийлэх ёстой. Тийм учраас энэ нь агуулгаараа ороод явчих, тэгж найруулаад ажлын хэсэгтээ өгөөд зарчмын хувьд дэмжчихвэл яасан бэ? Санаа нь бол. 


Ц.Цолмон: - Үг хэлэх гишүүд байна уу? Сая асуулт, үг хэлэх хамт явчихлаа тиймээ? Улсын Их Хурлын гишүүдийн гаргасан саналуудыг тусгаад, тогтоолын төслийг баталъя гэсэн томъёоллоор санал хураая. Дэмжиж байгаа гишүүд гараа өргөнө үү?


10-аас 10.


Байнгын хорооны тогтоолын төслийг Засгийн газарт хүргүүлнэ гэдгийг мэдээлье. 


Гуравдугаар асуудал руугаа оръё. Хоёрдугаар асуудал дууслаа. Гуравдугаар асуудал болохоор ажлын хэсэг байгуулах тухай Байнгын хорооны тогтоол байгаа юм.


Гурав. Ажлын хэсэг байгуулах тухай Байнгын хорооны тогтоол


Тэгэхээр Төсвийн байнгын хорооны төсвийн тухай хуулийн хэрэгжилтийг хангах зарим арга хэмжээний тухай 2012 оны 09 дүгээр сарын 06-ны өдрийн тогтоол гаргасан байгаа. Энэ тогтоолын дагуу манай Байнгын хороонд тодорхой хэмжээний төсөв тусгагдсан. Тэгээд энэ төсвөө энэ ондоо хэрэгжүүлье гээд Байнгын хорооны 3 гишүүнтэй ийм ажлын хэсэг байгуулаад, тэгээд өөрийнхөө төсөвт багтаагаад Орос, Холбооны Бүгд Найрамдах Герман Улсад байгаа Элчин сайдын яамдад улсын төсөв, хөрөнгө оруулалтын гүйцэтгэл, бүтэц орон тоо, зохион байгуулалт, газар байрны асуудалтай танилцаж, хяналт шалгалт гүйцэтгэх ийм ажлын хэсэг байгуулах тогтоол гаргах шаардлагатай байгаа. Энэ тогтоолын дагуу төсөв мөнгө болон бусад асуудлуудыг шийдвэрлэх юм. Тогтоолын төслийг бол тараачихсан байгаа. Жендер байхгүй.


Л.Болд: - Хугацаа тавихгүй юм уу?


Ц.Цолмон: -  Аваад явна, зүгээр энэ тогтоол дээр бол нөгөө Их Хурлын гишүүдийн талаар тогтоол гарч байгаа юм. Гадаад яамны Нарийн бичгийн даргатай ярьсан, тэгээд Гадаад яамныхан нэг хүн өгнө гэсэн, 

З.Энхболд: - Зөвхөн 2011 бол хангалтгүй байна шүү дээ, сүүлийн 5 жил ч гэдэг юм уу 2012 оноо бас хамсруулмаар байна. 2012 онд чинь Берлинд шинэ байшин авч байгаа. 


Ц.Цолмон: -  2011, 2012.


З.Энхболд: - Одоо явж байгаа он, сүүлийн 5 жил гэхгүй юу даа. Ер нь хүн очоогүй л байх даа. 


Л.Болд: - Үгүй, сүүлийн 5 жилээр дөнгөж сая тэнд аудит очоод ирсэн.


З.Энхболд: - Тийм үү?


Л.Болд: -  Энэ нөгөө Германаасаа илүү Оросын асуудал байгаа шүү. Оросынх нь жил хамаагүй, маш олон маргаантай асуудал байгаа. Тийм учраас Герман дээр дөнгөж сая аудит ороод явчихсан байгаа. 


З.Энхболд: - Орост аудит орсон уу? 

Л.Болд: -  Орост аудит ороогүй.


З.Энхболд: - Аудитын газраас бас нэг хүн авчихгүй юу. Ц.Цолмон дарга аа, Аудитын газраас мэргэжлийн хүн авсан нь дээр л дээ. 


Ц.Цолмон: - За тэрийг ярьж байя, хугацааны хувьд 02 дугаар сарын 17-ноос гэж байгаа юм. 


З.Энхболд: - Чуулган завсарлахаар явж болно. Тэрнээс өмнө явж болохгүй.


Ц.Цолмон: - Гэхдээ тогтоол одоо гаргаад энэ оныхоо төсвөөс ядаж тээврийнхээ зардлыг авах гээд тогтоолоо одоо гаргуулж байгаа юм. Энэ тогтоол, удирдамжийн төслийг дэмжихийг хүсч байна. Дэмжиж байгаа хүмүүс гараа өргөнө үү? 

10-аас 10.

За баярлалаа. 

Гурав дахь асуудал, бусад асуудал дээр чинь нэг өмнө нь өргөгдсөн хуулийн төслийг буцаах тухай. 

Дөрөв. Зарим хуулийн төсөл буцаах тухай асуудал
Хөдөлмөрийн эрүүл ахуйн албаны тухай, олон улсын хөдөлмөрийн байгууллагын 161 дүгээр конвенци болон аж үйлдвэр худалдааны хөдөлмөрийн хяналтын тухай, Олон улсын хөдөлмөрийн байгууллагын 81 дүгээр конвенцид Монгол Улс нэгдэн орох  тухай асуудлыг зөвшилцөхөөр Улсын Их Хуралд 2008 оны 10 дугаар сарын 10-нд ирүүлснийг  Засгийн газарт буцаах тухай ийм асуудал байгаа юм. Ингээд манай Байнгын хороогоор хэлэлцээд 4 жилийн өмнө энийгээ тодруулах, дахиж боловсруулах талаар Засгийн газарт үүрэг өгөөд тэгээд тэр нь сайн хэрэгжээгүй явж байгаад 4 жил болчихсон юм байна лээ. Тэгэхээр энийг ямар ч байсан одоо бид нар буцаад Засгийн газарт өгөөд, шаардлагатай бол дахиж энэ шинэ Засгийн газар оруулж ирээд батлуулахаар ийм асуудал болчихоод байгаа юм. Тэгэхээр энэ саяны дээр дурдсан хуулиудын төслийг буцаах ийм санал байгаа юм л даа. Тэгэхээр энийг буцаах талаар үг хэлэх гишүүд байна уу? Тэгвэл шууд энэ буцаах саналыг дэмжиж байгаа гишүүд гараа өргөнө үү? 

10-аас 9.

За ингээд төслийг..

З.Энхболд: - Нөгөө тэсэрч дэлбэрэх юу болсон бэ? 

Ц.Цолмон: - Ажлын хэсэг ажиллаж байгаа. Арай болоогүй байгаа. Гишүүдэд баярлалаа. Өнөөдрийн хуралдаан өндөрлөлөө.

Хуралдаан 14 цаг 45 минутад өндөрлөв.
Соронзон хальснаас буулгасан:

ХУРАЛДААНЫ ТЭМДЭГЛЭЛ

